
	
	Jeanny Dom

· Gebuer den 5. Februar 1954

· Lizenzéiert zu Iechternach

· Ehemolegen Member am Comité-Directeur vun der FLTT

· Vun 1986-1992 am Sekretariat vun der FLTT ugestallt

· Zenter dem 1.Januar 1993 bei der ETTU ugestallt, zenter dem 1. September 1995 als Generalsekretärin

· An der FLTT momentan an der Commission Sportive aktiv
	


Lieblingsiessen

Eng gudd Geméiszopp, awer mat Geméis fresch aus dem Gaart, net dees aus der Bëchs

Lieblingsfilm

Ech muss ganz éierlech soen, dass ech net weess, wéini ech fir d’läscht en Film gekuckt hun an wéini ech fir d’läscht am Kino waar.

Lieblingsfernsehserie

Daat eenzegt wou ech nach Zäit dofir hun, daat ass d’Sportschau. Wann ech dann emol eng Kéier doheem sin, dann kucken ech déi och.

Lieblingsschauspiller

Hun ech am Fong geholl keen. 

Lieblingsmusiker

Esou eenzel Musiker hun ech net, awer meng Lieblingsrichtung geet ganz einfach an d’Klassescht mat groussem Orchester. Daat ass daat waat mir gefällt.

Läscht CD, déi's du kaaf hues ?

Daat ass och eng Klassesch gewierscht. Daat waar eng golden Serie déi eräuskomm ass, wou den Karajan mat den Berliner Philharmoniker déi senger Meenung no 100 beschten Meeschterwierker opgeholl haat.

Lieblingslidd

Innerhalb vun der Klassik gin et der e puer, mee mäin Favorit ass „Nabucco“, der Gefangenenchor.

Lieblingsbuch

Krimien, egal waat, besonnesch wann ech am Ausland sin, fir nuets kennen ze schlofen. A wann ech meng all gelies hun, dann gin ech bei den Noper deen nächsten fänken. Also alles waat mat Krimi ze din huet, mee keen speziellen.

Mat weem géings de gär eng Kéier een drenken goën?

Daat do ass eng schwiereg Fro, well do gin et der méi wéi een. Ech géing gär eng Kéier aus menger Sportwelt eräusgoen, an mam Li Fu Rong schwätzen. Deen ass 3mol Vize-Weltmeeschter gin viirun 40 Joer, an dann géif ech mat him driwwer diskutéieren, firwaat dass hien huet missten verléieren.

Mat weem géings de nie an d’Sauna goën?

Mat mengem gréissten Feind.

Wouhinner gees de am léiwsten an d'Vakanz?

Hätt ech där gudd méi, dann géif ech och méi oft goen. Gären gin ech an Amerika.

Gudd an schlecht Egenschaften

Eng vun mengen gudden Egenschaften ass, dass ech laang kann nokucken. Eng vun mengen schlechten ass, dass wann ech bis laang nogekuckt hun, dann explodéieren ech fuurchtbar an ech sin dann och nodroent. Daat heescht ech kann verzeien, vergiessen nie. An et kennt emmer erem erfir, wann ech mengen, et géif erem an déi Richtung goen. Awer bis et esou wàit ass, kann ech ganz laang nokucken.

Hobbiën

Ech hun màin Hobby zum Beruff gemaach an haut kann ech Beruff an Hobby net méi auseneen halen. 

Laache kann ech iwwert?

E gudden Witz.

Op eng einsam Insel géing ech folgend 3 Saachen mathuelen

Ech göif nie op eng einsam Insel goen, well ech keen Frenn vun Waasser sin. Wann ech an d’Vakanz gin dann do wou Bierger sin oder wöinstens wàit ewech vum Waasser. A wann ech op eng einsam Insel misst goen, dann göif ech en gudd Buch an schéin Musek mathuelen an ech göif hoffen dass soss keen mech nervt.

Liewensphilosophie

Ech loossen daat vum nächsten Daag op mech zoukommen, well een souwiesou net viräus kann kucken, et kann een och net vill viräusplangen, et muss een et einfach huelen wéi et kennt. 

Den schéinsten Mann

Esou direkt fàllt mir do keen an, mee daat huet awer och domatter ze din, dass ech am Schauspiller- an Musikerwesen net esou doheem sin.

Viirbiller

Als Viirbild hun ech mir emmer meng Mamm geholl, well si huet mir zimlech vill mat op den Wee gin.

Schlëmmsten Nidderlag

Ech haat gehofft, et géif keen se mech méi froen. Mee se kennt emmer erem. An se get iwwerall breet gedroen. 1977 zu Birmingham hu mir mat der letzebuerger Equip op den Welmeeschterschaften fir den Opstiig an d’1. Divisioun gespillt, daat heescht fir ennert déi 16 bescht Natiounen vun der Welt. Dunn hun ech bei 2-1 Féirung fir Letzebuerg, 1-0 Féirung fir mech  an 19-5 viir, déi Saach net iwwert d’Bühn kritt. An ech wosst genee, datt daat waat no mir miisst spillen, géif net gewannen. Daat heescht amplaz 3-1 fiir Letzebuerg géint Amerika, gouf et dunn 3-2 fir Amerika. Ech haat och direkt nom Match gesoot, ech géif nie méi Ping-Pong spillen. An ech hun mech och op deen nàchsten Match net viirbereed, an dunn huet den Coach mech einfach an d’Waasser geschmass. Den Schiedsrichter koum op emol bei mech an soot et wier un miir fiir ze spillen. Daat waar dunn géint Malaysia an daat Meedchen haat wiirklech Pech, well et huet miissen meng ganz Roserei miissen ausbueden. Daat waar ganz schro, do sin all déi 20-15 viir an verluer op der Landesmeeschterschaft guer näischt dergéint. Ech gesinn haut nach déi Plaz viirun mir wou mir gespillt hun.

Gréissten Erfolleg

1974 zu Novisad sin mir mat Letzebuerg an lauter letzebuerger Spillerinnen an d’1. europäsch Divisioun opgestigen, daat heescht ennert déi 12 bescht Natiounen an Europa. An mir hun eis 1976 an 1978 do gehalen, an dono hun ech net méi gespillt.

Déi gréisst Erfindung

Do gin et der e puer. Waat mech emmer impressionéiert huet ass, wéi bleiwt en Fliger an der Luucht. Do froen ech mech wéi ass et méiglech. Oder wéi geet et dass ech hei den Telefong ophiewen an dann mat engem an China kann schwätzen. Oder wéi ass et méiglech dass ech an en Computer Milliounen vun Saachen kann erangin, an dann ass déi Plaz wou et gespäichert get esou kleng. Ech bewonneren Leit, déi esou Saachen erfannen.

Déi schlëmmsten Erfindung

Alles waat mat Waffen ze din huet, speziell mat Atomwaffen an esou viirun.

De beschten Ping-Pong-Spiller/in ?

Den Problem ass, dass een keen Verglach kann zéien tescht fréier an haut. Bis viirun 20 Joer hätt ech gesoot d’Angelika.Rozeanou. bei den Meedercher. Daat waar déi eräusragend Spillerin, déi huet viirum an nom 2. Weltkrich enrom vill Weltmeeschtertittelen gewonnen. Haut muss ech soen eng Spillerin wéi Deng Ya Ping aus China muss een an déi selwecht Kategorie anreien. D’selwecht bei den Hären. En Johnny Leach waar viirun an nom 2. Weltkrich den eräusragenden Spiller. Dunn koum d’Zäit vun den Schweden Bengtsson an Johansson, déi waren an den 70er Joren führend. Dunn koumen erem e puer aus der chinesescher Armada. Fiir ze soen wien do deen beschten ass ass ganz schwéier. Do léen ech mech jhust op een fest: Den Jan-Ove Waldner, daat ass deen genialsten Spiller schlechthin, deen kann alles. Awer op daat esou bleiwt, weess ech net. Daat kann muar schon en aneren sin. Awer am Moment ass hien deen Spiller deen mech am meeschten impressionéiert huet, well hien mat engem Minimum un Effort en Maximum erreecht huet, vun deem waat en Ping-Pong-Spiller kann erreechen: Europameeschter, Weltmeeschter, Olympiasieger,...

Wéi laang spills du schon an wéi laang wells du nach Dëschtennis spillen ?

Ech hun 1965 ugefaangen ze spillen. Ech hun déi läscht 10 Joer net gespillt, bis ech am September d’läscht Joer gesoot hun, elo get erem gespillt.

Wou an an wéi enger Equip hues du d’läscht Joer gespillt?

Ech hun zu Iechternach 2. Equip oder 3. Equip gespillt, wann se all do waaren. 

Fiirwat hues du Dëschtennis gespillt ?

Ech hun an der Primärschoul ugefaangen. Zu Iechternach gouf et déi Zäit nach net vill aner Veräiner: Fussball, Musek an Ping-Pong. Handball an aner Sportarten sin eréischt méi spéit opkomm. An der Schoul hu mir daat dunn an der LASEP praktizéiert an daat huet mir iergendwéi gefall, an dunn sin ech do derbäi bliwwen. An ech hun esou guer speiderhin d’Musek dofir opgin. Ech haat daat och nahc gemaach am Ufank.

Waat sin deng Aufgaben alks Generalsekretär vun der ETTU ?

Alles. Je fais tout. Egal op een hei Generalsekretär ass oder an enger Federatioun, et muss een déi daagdeelech Saachen erledegen déi kommen. Et muss een kucken, datt den Betrib rullt.

Wéi erklärs du diir et, dass bei der EM zu Coumayeur d’Verteidegungsspiller esou staark opkomm sin ?

Do muss een awer eng Klammer opmaachen. Eischtens waaren et 2 Verteidegungsspiller déi eppes erreecht hun an zweetens waaren d’Konditiounen fir déi Spiller ideal, daat heescht Descher waaren ideal fir Verteidegungsspiller. Den Ball ass genschteg fir Verteidegungsspiller drop gesprong, awer net fir Ugreffsspiller. Den Ugreffsspiller huet sech bei all Ball fir e puer Zentimeter missen emstellen mat sengem normalen Schlaag, well d’Bäll ewechgerutscht sin. An en Ball mat Schnett deen ewechrutscht ass natiirlech wesentlech méi schwiereg zereckzekréien wéi een Ball deen net ewechrutscht. Daat waar en Fehler vun den Italiener, well si hun fonkelnei Descher dohinner gestallt, anstatt Descher déi iwwert 5 oder 6 Méint agespillt gin wieren. Op der anerer Säit muss ech soen den Eisterräicher CHEN, daat ass erem en äusrangéierten Chines, allerdings den Tscheteninn, den Wäissruss, deen huet mech iwwerrascht, alleng daat waat en zereckbruecht huet, onofhängeg dovunner dass d’Verteideger beviirdelegt waren. Ech géif soen en wier 3 bis 4 Punkten pro Satz méi staark gewierscht wéi do wou ech en fir d’läscht gesinn hun.

Waat huet denger Meenung no geännert duerch d’Afféirung vun den Sätz bis 11 an dem 40-mm Ball ?

Den 40-mm Ball huet guer näischt geännert. Daat waar fir d’Spetzenspiller eng Affär vun engem Mount dunn woosst schon keen méi dass en viirdrun mat engem 38-mm Ball gespillt haat. Allerdensg, wann eng gudd Ännerung komm ass an den läschten Joren, dann waar et d’Afféiren vun den Sätz bis 11. Ping-Pong ass doduerch wesentlech méi attraktiv an wesentlech méi spannend gin. Ech hun daat u mir selwer gesinn. Fréier hun ech gewaart bis ech gemengt hun et kéint elo bei 15, 16 Punkten sin fir ze kucken. Haut kucken ech vum 1. Ball un, well et geet ganz séier an heiandsdo esou wéi een et am viräus net erwaart. An dofir fannen ech et e bessen topesch, dass d’Chinesen elo en Antrag stellen fir zereckzegoen op 21. Scheinbar get hiren Spetzenspiller net eens fir bis 11 ze spillen. 

Wéi gesäis du den Niveau vum letzebuerger Dëschtennis national an international ?

Beides hänkt zesummen. Bei esou engem klengen Land kann een national an international net trennen, well däin nationalen Wettbewerb steet an fällt jo mat dengen Spiller, déi dech international vertrieden. Wanns de e puer gudder hues, dann kriss de och eng einegermoossen vernünfteg iewecht Divisioun op d’Been. Wanns de natiirlech, esou wéi daat an läschter Zäit leider den Fall waar, zimlech gudd Spiller hues, déi sech iwwert den Verband op den Niveau bruecht hun an dann vun haut op muar soen mir spillen net méi, a wann déi Spiller dann alles waat den Verband gemaach huet duerch den Dreck zéien, fannen ech daat net ganz glecklech. Et ass am Ping-Pong wéi et iwwerall haut ass, et stecht Geld dran an uewenäus huet een dann zesummengewierfelt Equipen, wou et schwéier ass sech domatter ze identifizéieren. Et sin käum nach Leit aus dem Klubb, mee Spiller déi kommen jhust samschdes an fueren dono erem. Et ass keen Zesummenhalt méi. Op der anerer Säit hun ech fonnt, dass den Niveau erofgaangen ass. Well wann ech nodeems ech 10 Joer guer net gespillt hun, an der Promotioun net all Match verléieren, dann muss ech soen, dann ass daat net gudd.

Wou gesäis du Méiglechkeeten fir d’Jugendaarbecht zu Letzebuerg ze verbesseren ?

Ech mengen am Kaderwiesen resp. um Plang vum Verband ass do net mei vill ze verbesseren. Fir hei nach e Fortschrett ze erre’chen misst de Verband erem op dei freier Initiativ zereckgreifen an verstärkt Jugendspiller fir e Joer oder nach mei an d’Ausland schecken wo si dann gezielt Desch Tennis an hir Schoul mache kennten. Awere innerhalb de Vereiner ass nach vill ze machen. Anstatt schons opzehalen mam Training nodeems de leschte Championnatsmatch gespillt ass sollt jidder Verein bis ongefe’er Ufangs Juli weidermachen, dest kann nemmen am Interesse vun de Jugendspiller sin. Och sollten Vereiner kucken dat hir Jugendspiller gudd enkadreiert sinn an dat si net eleng op dei sogenannten „Oldies“ um Samsdech Owend lass geloss ginn.

Waat hälls du vun der Propos fir déi nei Opschlagregel (Ball iwwert Kapphéicht respektiv 50 cm héich geheien) ?

Ech wees dat dës Propos um Dësch zu Pareis vum ITTF Kongress leit. A mengen Aen kann et nemmen e weidere Schrett fir mei Transparenz an de Ping Pong ze kreien sen an daat ass mat Secherhet eng weider Meiglechkeet fir dat een, de net am Ping Pong doheem ass, d’Sportart besser versteet. Esou eng Ännerung könnt awer och derzou beidrohen, dat Dësch Tennis nach mei Präsenz um Fernseh huet.

Waat hälls du vun "Neies vun der Kant"?

Ech fannen et eng ganz gut Sach eis Sportart op desem Wee de Jugendspiller mei no ze brengen an hinnen heimat och Informatioune ginn un dei si soss nemme schweier erou kommen. Meng Felicitatioune fir des wirklech bemierkenswert Initiativ.

Wënsch fir d'Zukunft

Op esou eng Fro äntwerten ech ëmmer „eng gudd Gesondheet“, awer iech wënschen ech och fir d’Zukunft dat dir net esoubal mat deser Initiativ ophaal an nach vill gudd Ideen an nëmmen dat bescht fir äre Verein and är Zeidung.

